
KENYATAAN AKHBAR

FREEDOMFILMFEST (FFF) kembali lagi! Kali ini, festival filem hak asasi manusia tahunan akan menayangkan 20 filem tempatan dan antarabangsa yang bertemakan hak kanak-kanak, politik identiti, alam sekitar dan aktivisme, wanita dan agama, pilihanraya dan demokrasi, hak seksualiti, kebangkitan rakyat serta hubungan antara agama.

Para hadirin bukan sahaja dapat menonton filem yang ditayangkan, mereka juga berpeluang untuk berbincang dan bertukar pendapat mengenai tema dan subjek yang dikemukakan dalam festival ini. Setiap slot  tayangan filem akan disusuli oleh sesi perbincangan bersama fasilitator dan juga tetamu jemputan.

Banyak filem yang akan kami tayangkan semasa FFF2011 merupakan pemenang anugerah filem dan telah ditayangkan di festival filem antarabangsa. Antaranya, “The Dancing Boys of Afghanistan”, sebuah dokumentari tentang perdagangan seks kanak-kanak lelaki di Afghanistan yang bergenre penyiasatan dan “Into Thin Air”, sebuah filem yang mengkaji insiden Revolusi Islam di Iran pada tahun 1979 yang telah merenggut banyak nyawa penunjuk perasaan yang tidak sedar akan pengisytiharan darurat dilakukan oleh kerajaan Iran pada masa itu.

Selain itu, “The Imam and the Pastor” pula menawarkan kisah benar pendamaian antara Imam  Muhammad Ashafa dan Paderi James Wuye yang telah berjaya memupuk keamanan di kalangan penganut Islam dan Kristian  lalu menamatkan konflik ethnik-agama di Kaduna, Utara Nigeria.

Sementara itu, FFF2011 juga akan menawarkan bebeapa dokumentari Malaysia yang mengambil isu semasa di negara kita. “Aku Siapa” oleh Yati Kaprawi menyelami pemahaman yang berlainan berkaitan dengan pemakaian hijab; manakala “Countdown to a Toxic Future” oleh Jonathan Wong dan Raymond Lim pula mendalami kebimbangan penduduk Kuantan yang terjejas oleh pembinaan loji pemprosesan nadir bumi berdekatan dengan halaman rumah mereka.

Selari dengan objektif FFF yang menyokong aktivis dan pembikin filem sosial muda di Malaysia, kami juga akan mengemukakan peguam Joachim Leong dengan filem barunya “Ulu Bengoh Under Water” dan ahli akademik Andrew Ng dan Evelyne Teh yang mengarahkan “In Search of a Malaysian Identity”.

Tumpuan utama festival ini ialah tayangan perdana pemenang pertandingan proposal filem FreedomFilmFest 2011. Antaranya, “Huruf J” hasil karya Afiq Deen yang menceritakan cabaran yang dihadapi oleh janda di Malaysia; manakala Liaw Pey Wen, seorang wartawan media cetak tempatan, akan menyajikan filem pertamanya yang bertajuk “Laut, Umah Am” yang mendalami  kehidupan nelayan Orang Asli Seletar (Orang Laut) di sekitar Selat Johor. Salah satu dari dokumentari tersebut akan memenangi Anugerah Filem Hak Asasi Manusia Terbaik FFF2011 semasa Upacara Anugerah di Petaling Jaya pada 1hb Oktober 2011.

Tahun ini, tayangan filem FFF akan dimeriahkan lagi dengan kehadiran pembikin filem dan penerbit dari Thailand yang akan mempersembahkan sebanyak tiga buah filem pendek yang menarik. Pada masa yang sama, FFF juga mengalu-alukan Pengarah “One World Festival” (festival filem hak asasi manusia paling besar di Eropah), Cik Hana Kulhankova. Bersama dengan pembikin filem dan aktivis tempatan dan seratau, mereka akan menyertai suatu acara istemewa yang dinamakan sebagai “Tikar Talk” yang berbentuk forum perbincangan dan penukaran idea berlandaskan tema “Filem dan Perubahan Politik”.

FreedomFilmFest 2011 akan bermula di Selangor pada 1 – 2hb  Oktober di Auditorium Wisma Bentley,  Mutiara Damansara, Petaling Jaya. FFF juga akan diadakan di beberapa lokasi yang lain, yakni Pulau Pinang, Perak, Johor dan Sarawak sepanjang bulan Oktober. 

FreedomFilmFest dianjurkan oleh pertubuhan hak asasi manusia, Pusat KOMAS dan dibiayai oleh European Union. Kami juga berasa bangga kerana dapat bekerjasama dengan kerajaan negeri Selangor dan Pulau Pinang untuk tayangan di negeri masing-masing.

Sila layari laman web rasmi kami di  http://freedomfilmfest.komas.org untuk maklumat lengkap mengenai jadual tayangan dan sinopsis. Khalayak ramai juga dialu-alukan mengikuti kami di rangkaian sosial seperti Facebook dan Twitter untuk mendapatkan maklumat terkini.

Maklumat lanjut, sila hubungi pembantu koordinator FreedomFilmFest, En. Yow Chong Lee (03 – 7968 5415 / 013 – 3378 978) atau emel ke freedomfilmfest.komas.org. 


